
Diolch i bawb a ymatebodd i holiadur tymor yr haf. Er mwyn i'r ysgol barhau i wella, 
mae angen i holl aelodau cymuned ein hysgol rannu eu barn am yr hyn rydym yn ei 
wneud yn dda, ac efallai'n bwysicach fyth, pa feysydd y mae angen i ni eu gwella 
wrth symud ymlaen. Derbynion ni 176 o holiaduron wedi'u cwblhau eleni, sydd yn 
dda, ond gall fod yn well wrth ystyried bod dros 600 o ddisgyblion yn mynychu’r 
ysgol. Os na lwyddoch chi gwblhau un y tro hwn, gofynnir yn garedig i chi gymryd 
ychydig o funudau i gwblhau holiaduron y dyfodol a anfonir atoch bob tymor, yn 
gofyn am eich barn am amrywiaeth o faterion.  
Yn ogystal â'r holiadur tymhorol, mae cyfle hefyd i rannu eich barn fel rhan o fforwm 
rieni tymhorol yr ysgol.   
 
Unwaith eto eleni, ymfalchϊwn yng nghanlyniadau yr holiaduron. Dyma i chi grynodeb 
o rai o'r prif ganfyddiadau:  

Meysydd Llwyddiant (y sgoriau uchaf) 

 

 Mae fy mhlentyn yn mwynhau dod i’r ysgol 
Mae'n wych gweld bod 99% ohonoch yn teimlo bod eich plentyn yn mwynhau 
dod i'r ysgol. Credwn fod mwynhad yn rhan sylfaenol o fywyd ysgol a dyma'r 
cam cyntaf ar y ffordd i ddysgu llwyddiannus. Mae plant hapus yn gwneud 
dysgwyr hapus! 
 

 Mae’r ysgol yn cyfathrebu yn effeithiol am ddigwyddiadau a 
gweithgareddau ysgol 
Rydym yn ymfalchϊo yn y ffaith bod 99% ohonoch yn teimlo bod yr ysgol yn 
cyfathrebu â chi'n effeithiol am ddigwyddiadau a gweithgareddau, gyda’r 
wybodaeth hyn yn cael eu rhannu gyda chi yn llwyddiannus drwy Parentmail, 
gwefan yr ysgol, y cylchlythyron wythnosol a Thrydar. 
 

 Mae fy mhlentyn yn cymdeithasu yn dda gyda phlant o gefndiroedd 
gwahanol 
Dydy hi’n fawr o syndod bod 98% ohonoch chi yn teimlo bod eich plentyn yn 
cymdeithasu yn dda gyda phlant o gefndiroedd gwahanol gan fod disgyblion 
gofalgar iawn gyda ni yn Ysgol Gymraeg Pontybrenin sydd yn barchus o 
eraill, beth bynnag eu hethnigedd, crefydd, cefndir economaidd gymdeithasol 
ayyb. Er nad yw poblogaeth ein hysgol yn amrywiol iawn, rydym yn parhau i 
hyrwyddo a dathlu amrywiaeth o bob math, boed hynny drwy'r cwricwlwm, 
mewn gwasanaethau neu drwy wahodd gwesteion / ymwelwyr amrywiol i'r 
ysgol i gyflwyno gweithdai. 

 

 

 
Meysydd i'w datblygu (y meysydd a sgoriodd isaf) 

 
Mae'r ysgol yn ymdrin yn effeithiol ag unrhyw achosion o fwlio  
O’r 78 rhiant ymatebodd i’r cwestiwn hwn, roedd 10%, neu 8 rhiant, o’r farn 
nad yw’r ysgol yn ymdrin â bwlio yn effeithiol. Mae bwlio yn fater sy'n derbyn  
sylw blaenllaw mewn gwasanaethau ysgol gyfan ac mewn gwersi ABCh, ac 
mae’r ysgol wrthi ar hyn o bryd yn adolygu ein gwasanaeth gwrth-fwlio ar-lein 
sydd yn darparu dull ychwanegol i ddisgyblion o rannu eu pryderon. Ystyrir 
pob achos o fwlio o ddifrif a hysbysir rhieni'r ddwy ochr o'r cychwyn cyntaf. Yn 
y rhan fwyaf o achosion, caiff y materion hyn eu datrys, er boddhad y naill 
ochr a'r llall. 
 

 Mae’r ysgol yn cyfathrebu yn effeithiol am faterion yn ymwneud â 
chynnydd fy mhlentyn 
Er bod 85% o ymatebwyr wedi dweud bod yr ysgol yn cyfathrebu'n effeithiol 
am gynnydd eu plentyn, mae 7% ohonoch yn teimlo bod angen gwneud mwy 

yn y maes hwn. Yn ogystal â nosweithiau rhieni tymhorol, mae'r adroddiadau 
diwedd blwyddyn yn rhoi dadansoddiad manwl o gynnydd a chyrhaeddiad ym 
mhob maes cwricwlwm, a bydd rhieni hefyd yn derbyn adroddiad interim ym 
mis Chwefror a fydd yn amlinellu meysydd targed a chynnydd disgyblion (ni 
ddarparwyd hyn y llynedd oherwydd cyfnod clo tymor y gwanwyn / cau 
ysgolion). Yn anffodus, rhaid oedi’r diwrnodau 'Dathlu fy Ngwaith / Sgiliau' (lle 
rhoddir cyfle i rieni rannu yng ngwaith a chyflawniadau eu plant) am y tro gan 
na allwn wahodd rhieni i'r ysgol. Gobeithio y gallwn ailgychwyn y rhain yn y 
dyfodol agos. 
 

 Mae’r ysgol yn cyfathrebu yn effeithiol ar sut i gefnogi addysg fy 
mhlentyn 
Roedd 6% o rieni yn anghytuno â'r datganiad bod yr ysgol yn cyfathrebu'n 
effeithiol â hwy ynghylch sut i gefnogi dysgu eu plentyn. Fel ysgol, credwn yn 
gryf fod y bartneriaeth rhwng y cartref a'r ysgol yn hanfodol i fanteisio ar 
botensial ein plant. Cyn pandemig Covid-19, ceisiwyd cefnogi rhieni drwy eu 
cynnwys mewn nifer o ddigwyddiadau gan gynnwys nosweithiau 
Llythrennedd a Rhifedd amrywiol, digwyddiadau darllen Pori Drwy Stori, 
nosweithiau 'Apps' ar gyfer y ddau gyfnod allweddol a nosweithiau Dysgu 
Digidol HWB. Cyn gynted ag y bydd yn ddiogel i wneud hynny, gobeithiwn 
ailddechrau’r digwyddiadau hyn. Yn y cyfamser, mae amrywiaeth eang o 
adnoddau y gall rhieni eu defnyddio i gefnogi eu plant ar wefan yr ysgol.   
 
 

Gwnawn ein gorau glas i fynd i'r afael â'r pryderon rydych chi wedi eu codi yn yr 
holiaduron hyn, a mawr obeithiaf y byddwch yn sylwi ar fwy o welliannau i'r ysgol yn 
y flwyddyn nesaf. Fodd bynnag, os rydych yn parhau i bryderu neu os oes gennych 
fwy o sylwadau neu awgrymiadau i’w gwneud, cysylltwch â mi yn yr ysgol i’w trafod 
ymhellach. Er ein bod yn ymdrechu i fod y gorau y gallwn fod, dydyn ni ddim yn 
berffaith, ond gyda'ch cefnogaeth a'ch mewnbwn parhaus, gallwn barhau i 
ddatblygu'r ysgol gyda'n gilydd. 

 
Diolch i chi am eich cefnogaeth.  

 
 

Yn ddiffuant, 
 

Mr Ceri Scourfield 
Pennaeth 

